
Ramadashakam

રામદશકમ્

હે રામ જલદશ્યામ સ્વામિન્નિર્દોષ પૂરુષ ।
ભીમતામસયોનીનાં મામા મુઞ્ચ તવાનુગાન્॥ ૧॥
ઉપકૃત્યૈ સજ્જનાનામપકૃત્યૈ તથાઽસતામ્ ।
નમતામંહસો હત્યૈ ભૂત્યૈ સર્વદિવૌકસામ્॥ ૨॥
ભીત્યૈ ખરાદિદૈત્યાનાં પ્રીત્યૈ ચ વનવાસિનામ્ ।
સ્વસ્યાપિ મહિમોન્નત્યૈ નીત્યૈ ચારણ્યચારિણૌ॥ ૩॥
બ્રહ્મરુદ્રાદિભિર્દેવૈરર્ચિતૌ   શ્રુતિચર્ચિતૌ   ।
જ્ઞાનાનન્દમયૌ ધ્યાતૃપ્રિયૌ સર્વગુણાશ્રયૌ॥ ૪॥
ધ્વજવજ્રાઙ્કુશામ્ભોજરાજિતૌ રાજપૂજિતૌ ।
રક્તપદ્મોપમૌ ધ્વસ્તશ્રમૌ વિદ્રાવિતભ્રમૌ॥ ૫॥
નારીકૃતશિલૌ રમ્યતળૌ દિવ્યાઙ્ગુલીદલૌ  ।
વૃત્તમૌક્તિકસઙ્કાશનખૌ ત્રિજગતીસુખૌ॥ ૬॥
વિચિત્રભૂષણોપેતૌ ભીષણૌ ત્યક્તદૂષણૌ ।
લક્ષ્મીધરાકરામ્ભોજસેવિતૌ સિદ્ધભાવિતૌ॥ ૭॥
અનન્તવૈદિકપદાસ્પદૌ સ્વજનસમ્પદૌ ।
અજાણ્ડભઞ્જનૌ ધૂતાઞ્જનૌ ભુવનરઞ્જનૌ॥ ૮॥
ક્ષ્માભારહારિણૌ મુક્તિકારિણૌ ભવવૈરિણૌ ।
પાર્થદત્તધનૌ યુક્તયાઽપાર્થિઙ્કૃતસુયોધનૌ  ॥ ૯॥
તેવનૌત્સુક્યતો ભૂમિપાવનૌ પ્રણતાવનૌ ।
સીતાભિરામૌ શ્રીરામચરણૌ શરણં મમ॥ ૧૦॥
ઇમાનિ દશ પદ્યાનિ શ્રમાપહૃતયે સતામ્ ।
યતિના વાદિરાજેન કૃતિના  રચિતાનિ વૈ॥ ૧૧॥

રામદશકમ્

ઇતિ શ્રીમદ્વાદિરાજપૂજ્યચરણવિરચિતં
શ્રીરામદશકં સમ્પૂર્ણમ્ ।
ભારતીરમણમુખ્યપ્રાણાન્તર્ગત શ્રીકૃષ્ણાર્પણમસ્તુ ।

